15 APRIL 2007

Tweede Sondag in Paastyd

liturgiese voorstel

QUASI MODO GENITI (“Soos pasgebore kindertjies”)

Fokusteks: 


Openbaring 1:4-8

Ander tekste:


Handelinge 5:27-32; Psalm 118:14-29 of Psalm 150; Johannes 20:19-31

Inleiding


Die ekumeniese tema (“pasgebore kindertjies”) verwys na die geboorte van die nuwe lewe wat met Paassondag gevier is. Liturgies lees ons ons fokusteks, Openbaring 1:4-8, daarom as ’n teks wat hernude verwondering wek deur ons te herinner dat Jesus tussen ons leef en met ons in gesprek tree. Die teks wek ontsag vir die heerlikheid van Jesus wat as oorwinnaar by ons is. Dieselfde oorstelpende, ongelooflike (Thomas) verwondering spreek ook uit Johannes 20. Die Handelingeteks verwoord die kerk se nuutgevonde vertroue in die belydenis van Jesus se Naam in dieselfde gees as Psalm 118. Handelinge het ook dieselfde jubeltoon as Psalm 150. Psalm 118:24 (“Dit is die dag wat die Here gemaak het”) kry as opstandingsteks besondere betekenis en bevestig aan die gelowige opnuut die waarde van Sondagviering.

Diensorde

GOD versamel ONS VOOR HOM

Paaskers

Die Christuskers (Paaskers) word aangesteek (sien die Inleiding by Basisliturgie vir Paastyd). Een of meer mandjies blomme kan ingebring word om die voortgaande feestelikheid van die Paastyd uit te druk.

Paasroep

Voorganger: 
Die Here het opgestaan.

Gemeente:
Die Here het waarlik opgestaan.

Lied vir hierdie seisoen

Lied 425:1, 4  “Kyk, die Heer het opgestaan”; NSG 118 “Halleluja, loof die Heer”

Groet

Voorganger:
Genade en vrede vir julle van Hom wat is en wat was en wat kom, en van die sewe Geeste voor sy troon, en van Jesus Christus, die geloofwaardige getuie, die eerste wat uit die dood opgestaan het, die heerser oor die konings van die aarde. 

Gemeente:
Genade en vrede ook vir jou (uit: Op 1:4c-6).
Gebed

Here van die lewe,

U het U tot die dood toe aan die mensdom verbind.

U het die graf oorwin.

Deur ‘n skouspel vir mense te word, 

opgelig teen die vloekhout,

het U volkere na U getrek.

Die lewe wat ons vanweë ons sonde verloor het,
het U herstel deur u opstanding uit die dood.

Gedurende hierdie vyftig dae van Pase

verkondig ons die heerlike openbaring van u sterwe en opstanding.

Want alle eer kom U toe,

Nou, en tot in ewigheid.

Amen.
Temateks

“So sê die Here: ‘Soos pasgebore kindertjies smag na melk, moet julle smag na die suiwer geestelike melk …’” 

(1 Pet 2:2).
Sang

Paasliedere van eie keuse

Skriflesing

Johannes 20:19-31

Antwoord

Lied 424:1-4 “Die Heer het waarlik opgestaan”; NSG 121 “Sing halleluja, loof die Heer”

Diens van reiniging

Skriflesing 

Jesus se opstanding ontlok twee uiteenlopende reaksies by mense: sommige is skepties en ongelowig, selfs vyandig; ander glo in Hom en verdedig Hom met groot oortuiging. Hoor hoe die Heilige Gees ons in Handelinge 5 herinner om Jesus se Naam onverskrokke te bely.

Handelinge 5:27-32

Skuldbelydenis 

“O Here, God van genade,

verlos my om Jesus ontwil van my louheid

en steek die vuur van die Gees in my aan.

Neem die hart van klip in my binneste,

en maak vir my ’n hart wat vir U ontvanklik is;

’n hart wat U sal liefhê, loof en aanbid

wat U sal volg en vreugde daarin sal vind.

(Anselmus, 11e eeu; uit: “Die Groot Gebedeboek”, bl 196)

Lied 279  “Hoor ons sug, O Heer”

Skriflesing

Johannes 20:27-29

Geloofsbelydenis

Sing Lied 118:5, 7 (Ps 118); NSG 1:4 “Ons loof U, Vader, Seun en Gees”, na die geloofsbelydenis. 

DIENS VAN DIE WOORD

Gebed by die opening van die Woord

Vrye gebed

Sang

Lied 256:1  “Laat klink die boodskap nog ’n keer”; NSG 336:3 “O, skryf diep in ons harte”

Skriflesing

Openbaring 1:4-8

Antwoord

Lied 222 “Loof die Here God”

Preek en kindertyd

DIENS VAN DIE TAFEL

Nagmaalviering of  nagmaalherinnering

Aangesien Paastyd veral die tyd is waarin ons vreugde in die nuwe lewe gevier word, is dit gepas om die laaste twee momente uit die formulier te gebruik (vreugde en dankbaarheid). 

Danksegging en voorbidding

Wonderlike God en Vader van ons Here Jesus Christus,

uit genade het U ons,

deur die opstanding van Jesus Christus uit die dood,

die nuwe lewe geskenk.
Nou het ons ’n lewende hoop op die onverganklike, 

onbesmette en onverwelklike erfenis 

wat in die hemel ook vir ons in bewaring gehou word.

Soos U eens u volk deur die water van die Rooisee gelei het,
het U ons uit die water van die dood tot nuwe lewe gewek.

Eens was ons geen volk nie, maar nou is ons u volk.

Help ons groei as mense van u nuwe verbond

tot die volheid van lewe wat ons Verlosser ons bring.

Aanvaar ons gawes en die gawe van ons lewe

sodat ons altyd mag leef

in die Gees wat U met Jesus Christus deel

in Wie en deur Wie ons bid. Amen (Paasgebed uit: “The New Handbook of the Christian Year”, 1986).
UITSENDING

Wet

Lees die wil van die Here vir ons lewe voor uit Openbaring 2:2-5, 7.

Sing

Lied 588:1, 2  “O, God van hoop, gee ons U vrede”; NSG 299 “Saam met Jesus gaan ek moedig verder”

Seën

Voorganger:
Gaan nou in die vrede van Jesus Christus om God en jou naaste met liefde te dien.

Gemeente:
Ons gaan in die Naam van die opgestane en verheerlikte Here.

Voorganger: 
Mag die seën van die Almagtige God, die Vader, Seun en Heilige Gees met julle wees, nou en vir altyd.

Antwoord

Die gemeente sing  “Halleluja” (Lied  189, 204, 206, 218, 228).
PREEKSTUDIE – OPENBARING 1:4-8
Teks

Hierdie teks vorm deel van die proloog van Openbaring en volg op die aankondiging van die titel van die dokument (1:1-2) en die saligspreuk van 1:3 (die eerste van sewe, sien 14:13; 16:15; 19:9; 20:6; 22:7, 14). Openbaring is die enigste Joodse of Christelike apokalips wat as brief aangebied word binne die raamwerk van ‘n epistolêre voorwoord (1:4-5c) en epistolêre slotwoord (22:21). Struktureel kan 1:4-8 as tipiese briefopening noukeuriger verdeel word: epistolêre voorwoord (1:4-5c), doksologie (5d-6) en twee profetiese visioene (1:7-8). Saam vorm hierdie 5 verse een deel van die inleiding of proloog tot die twee hoofgedeeltes van die dokument wat saam as `n enkele uitgebreide visioen narratief funksioneer. Direk na 1:4-8 volg die roepingsvisioen van 1:9-20. Kortliks; 1:9-3:22 is `n teofanie oor die verheerlikte Christus en handel oor Johannes se visioenopdrag om briewe aan sewe gemeentes in Asië te skryf, terwyl 4:1-22:9 `n reeks visioennarratiewe is wat deur `n hemelse reis ingelei word. Die epiloog word in 22:10-22 aangetref. Verskillende komponente, ook in 1:4-8 (bv die orakels in v 7-8), gee blyke van die saamgestelde aard van die dokument wat waarskynlik die literêre neerslag van `n aantal dekades se ontwikkeling is.

Die visioen word deur middel van `n boodskapper of tussenganger met engel-eienskappe (wat reeds die leser na die domein van die gode verplaas) gekommunikeer en hy word, in teenstelling met die normale praktyk dat apokalipse pseudoniem is, geïdentifiseer as Johannes; verwysings na die boodskapper word verder net in 17:1-18 en 21:9-22:6 gevind.  Aan die een kant, in teenstelling met epistolêre groete, word “Johannes” (1:4) nie verder beskryf nie; hy word geen titels toegedig of gesag toegeskryf nie (vgl Rom 1:1-6). Aan die ander kant, met die geweldige sterk klem wat hy op die oorsprong daarvan plaas, maak die outeur duidelik aanspraak op goddelike legitimering vir die boodskap wat volg; hier volg God se boodskap eintlik. Dit is reeds in 1:3 duidelik dat hierdie dokument op gelyke vlak met die profetiese boeke van die Ou Testament gestel word en bedoel is om hardop voorgelees te word. 

Openbaring 1:4-8 bevat `n aantal interessante, selfs lastige grammatikale verskynsels, waarvan sommige eie aan Openbaring is.  Die volgende verdien ons aandag op pad na `n preek:

1.
Die frase “hy (of “die een”) wat is, wat was en wat kom” (1:4, 8; 4:8; sien korter formule in 11:17, 16:5) behoort na die voorsetsel apo in die genitiefnaamval te wees, maar word hier blykbaar as titel en onverbuigbaar gebruik. Die titel self sou op grammatikale gronde (herhaling van die lidwoord) egter kon verwys na drie individuele persone (“hy wat was”, “hy wat is” en “hy wat kom”), maar moet hier waarskynlik as een, beskrywende titel gesien word. Die feit dat die verledetyd-element (“wat was”) nie in die partisipium-vorm is soos die ander twee elemente (“wat is”; “wat kom”) nie, is waarskynlik aan niks meer toe te skryf as dat die imperfektum geen partisipium-vorm het nie, en die werkwoord “om te wees” in Grieks nie in die aoristus voorkom nie. Onder Griekssprekende Jode was dit algemeen om na God as “die Een wat is” te verwys, waarskynlik volgens die tradisie van Eksodus 3:14.

2.
In 1:5 word drie kwalifiserende terme vir Jesus gebruik: “die getroue getuie” (ook 3:14; sien 22:20); “die eersgeborene uit die dood” (moontlik ontleen aan Kol 1:18); en “die heerser oor die konings van die aarde” (dalk ontleen aan Ps 88:28, 38). Die eerste term sou ook as twee onafhanklike terme gelees kon word, “die getuie en die getroue”, maar vorm hier waarskynlik `n eenheid en pas dan ook goed in by die outeur se voorliefde vir triadiese formules. Ten spyte daarvan dat hierdie terme nie in die genitief is nie, word hulle nietemin in apposisie tot Jesus gebruik, met ander woorde as verdere beskrywing.

3.
Die frase in 1:6 behoort in Grieks deur `n betreklike voornaamwoord ingelei te word, aangesien die semantiese onderwerp van die werkwoord “maak” vervat is in die datief-partisipium (“Hy wat (ons) liefhet”) in 1:5d. Met hierdie styl plaas die outeur egter groot klem op sy stelling.

Ten spyte van hierdie en enkele ander grammatikale lastighede is die betekenis van die gedeelte oor die algemeen duidelik.

Die “genade (Gr charis) en vrede”-groeteboodskap (1:4) is tipies van die Nuwe Testament en veral die Pauliniese briewe en is algemeen gebruik ter vervanging van die normale “wees gegroet” (Gr chairein) soos in buite-Bybelse briewe van die tyd. Dit sluit die Hebreeuse en Aramese groet, shalom, in. Interessant, in die Nuwe Testament bevat alleen Jakobus 1:1 en die briewe ingebed in die Handelingenarratief (sien Hand 15:23; 23:26) die chairein-groete. Openbaring 1:4-5 staan egter uit daarin dat drie goddelike bronne (God, wat nie eksplisiet nie maar met `n drievoudige titel genoem word; sewe geeste; en Jesus Christus) vir die genade en vrede aangegee word, soos beklemtoon deur die drievoudige herhaling van apo (“van”). Daar word dikwels gemeen dat die groetboodskappe van Nuwe-Testamentiese briewe afgelei is van die inleidingsgroet van vroeg-Christelike aanbiddingsdienste. Hierdie formele struktuur in Openbaring 1:4-8 kan dalk op `n liturgiese funksie dui (sien onder). Die outeur van Openbaring het duidelik die tipies Pauliniese groeteboodskap uitgebrei en behou so kontinuïteit met die tradisie, maar maak dit ook funksioneel tot die sentrale boodskap van sy dokument.

Die verwysing na “die sewe geeste” (1:4; ook 3:1, 4:5, 5:6) kan op verskillende maniere verstaan word en die lidwoord is waarskynlik `n aanduiding daarvan dat lesers bekend was met die uitdrukking. Drie interpretasies is moontlik, met die eerste wat dit as `n verwysing na die Ou Nabye-Oosterse groep van sewe astrale godhede sien. `n Ander, populêre interpretasie is dat sewe geeste `n verwysing na die Heilige Gees “in sy volheid is” – soms word beweer dat sewe verwys na die (sewe) eienskappe wat in die Griekse vertaling van Jesaja 11:2-3 aan die Gees van God wat op `n toekomstige Dawidiese koning sal rus, toegeskryf word. Ondersteuning vir hierdie verklaring deur moderne geleerdes berus hoofsaaklik op trinitariese aansprake en sinspelings op die sewe gemeentes en is dus in groot mate aan anachronistiese inleeswerk te danke, veral omdat die uitdrukking “Heilige Gees” of “Gees van God” nie in Openbaring voorkom nie. Die derde en beste interpretasie is dat dit na die sewe hoofengele wat deurgaans in die teenwoordigheid van God is, verwys. Terwyl engele in vroeë Joodse literatuur nie dikwels as geeste beskryf is nie en geeste trouens eerder as verwysing na “bose” geeste gebruik is, toon die Qumran-rolle – waar engele dikwels as geeste beskryf word – aan dat die situasie teen die tyd van die Nuwe Testament verander het. Die sewe geeste is dus die sewe aartsengele, die sewe engele wat voor God staan (8:2; sien Luk 1:19 met verwysing na Gabriël).

Die doksologie van 1:5d-6 volg die standaard-epistolêre gebruik (sien Gal 1:1-5) en is `n kort liturgiese formule wat aan God lof toeskryf, met die toevoeging van enkele verdere uitbreidings, en aansluit by die groete van 1:4-5c. Alhoewel doksologieë selde in die literatuur van die Tweedetempel-Jodedom voorkom, word dit algemeen in vroeë Christelike literatuur aangetref. Wat vorm betref, is 1:5d-6 uitsonderlik omdat dit `n saamgestelde doksologie met twee datief-van-voordeel-frases is (sien ook Rom 16:25-27; Ef 3:20-21; Jud 24-25); die inhoud fokus op die sentrale verlossingsaspekte van die Christelike era. Die kort narratief van die doksologie is ook uitsonderlik en die vroegste een wat aan Christus (1:5d, 6b) eerder as aan God gerig word. Die tweërlei teologiese struktuur van die offer van Jesus wat lei tot die vorming van `n nuwe groep mense (sien ook Tit 2:14, maar daar nie in `n doksologie nie), berus op die bekende “motief plus aksie”-skema wat dikwels in vroeë Christelike formules aangetref word (bv Gal 2:20; Ef 5:2): die vrywillige self-offerande van Christus (sien ook Mark 10:45; Joh 10:11) en die liefde van God vir mense (bv Joh 3:16). Dit is eintlik net in die Johannesliteratuur dat Jesus die onderwerp van die werkwoord is “om lief te hê”. Openbaring 1:5 is die enigste teks in die Nuwe Testament en Apostoliese Vaders waarin die frase “om iemand van sonde te bevry” voorkom. Die metafoor impliseer dat mense deur hulle sondes gevange gehou word, maar dat hulle bevryding deur Jesus se optrede moontlik gemaak is en dat hulle lojaliteit of assosiasie daarmee saam verander. Die verlossing- of bevrydingsmetafoor is waarskynlik oorspronklik deur Paulus geformuleer en geskoei op die lees van die loskoop-gedagte (Gal 3:13; 4:5; 1 Kor 6:20, 7:23).

Openbaring 1:6 sluit waarskynlik by Eksodus 19:6 aan en die gedagte van `n koninkryk van priesters, of dan, “priesterlike konings” (sien ook 1 Pet 2:29). In teenstelling met Openbaring 5:10 waar van die saamgestelde konsep “die koninkryk en priesters” sprake is, verwys 1:6 na twee voorregte waarin gelowiges deel: priesterskap en koningskap. Die term “priesters” kom net drie keer in Openbaring voor (ook 5:10; 20:6) en alhoewel Paulus meer omskrywend na homself as priester (Rom 15:6) kon verwys, is die term in vroeë Christelike literatuur gewoonlik nie vir gelowiges in die algemeen gebruik nie. Die tradisionele betekenis van `n priester as `n godsdienstige funksionaris wat spesifiek aangewys is om rituele, en meestal offerandes op `n vasgestelde plek, te behartig en dus as tussenganger tussen die godheid en die gemeenskap optree, is hier waarskynlik gespiritualiseer na aanleiding – en in navolging – van die beskrywing van Jesus se dood as offerande. By Paulus is daar ook reeds sprake daarvan dat gelowiges met die boodskap van versoening as tussengangers tussen God en die wêreld optree (2 Kor 5:20).

In 1:7-8 word twee profetiese orakels aangetref waarvan die eerste (1:7) op die parousie of wederkoms van Christus gerig is en uit twee dele bestaan: verlossing (1:7a-b) en oordeel (1:7c-d). Die eerste orakel is tipies vroeg-Christelik, word deur beklemtonende en stawende partikels ingelui en afgesluit (idou, “kyk” en “ja, amen”) en bestaan uit `n samevoeging van tekste uit Daniël 7:13, Sagaria 12:10 (wat ook met enkele verskille so in Matt 24:30 gebruik word) en Genesis 12:3, 28:14. Die beskrywing van Jesus se koms met verwysing na die wolke (beide “op” of “met” wolke word in die tradisie gebruik) word ontleen aan Daniël 7:13 en is nou reeds `n gevestigde tradisie (sien bv Matt 24:30; Mark 13:26; Luk 21:27; Matt 26:64; Mark 14:62), maar dit is opvallend dat die “Seun van die mens”-verwysing hier uitgelaat word. Wolke word tipies met goddelike aktiwiteit en selfs majesteit geassosieer (sien Num 11:25; Ps 104:3; Jes 19:1). Alhoewel Sagaria 12:10 die werkwoord epiblepsontai gebruik, word opsetai – wat beide “sal sien” uitdruk – in 1:7 gebruik, waarskynlik ter wille van morfologiese aansluiting by `n ander werkwoord in 1:7 kopsontai (“hulle sal rou”). Die universele omvang van die gebeure word beklemtoon met “elke oog” in 1:7b en “al die volke” in 1:7d. Die frase “ook hulle wat hom deurboor het” word ook ontleen aan Sagaria 12:10, alhoewel daar in verskillende LXX-vertalings klaarblyklik verwarring ingetree het deurdat die Hebreeuse woord dqr as rqd gelees is wat onderskeidelik “deurboor” en “rondspring/beledigend behandel” beteken – dalk omdat in Sagaria se tyd gemeen is die gedagte dat God deurboor kan word, noodwendig metafories verstaan moet word.

Die tweede orakel bestaan uit drie selfbeskrywings van God en is ontleen aan beide Joodse en Hellenistiese kontekste. “Heer” word anders as in die res van die Nuwe Testament in Openbaring meer gereeld van God as van Jesus gebruik. Die eerste goddelike predikaat, “alfa en omega” word nog twee keer in Openbaring gebruik (21:6; en van Christus in 22:13) en simboliseer, as eerste en laaste letter van die Griekse alfabet, God se heerskappy: Hy is die begin en einde. Maar dit gaan verder, want in die eerste eeu was daar talle assosiasies van die alfabet en veral die 7 klinkers met gode; trouens, die sewe Griekse klinkers is saam selfs as die onuitspreeklike naam van verhewe godheid in Hellenistiese godsdienste gesien. Die term “almagtige” is in Joodse literatuur algemeen vir God gebruik. Die buite-Bybelse gebruik van die titel vir ander gode kan selfs aan Joodse invloed toegeskryf word. In Openbaring word dit uitsluitlik met verwysing na God gebruik (9 keer), en in die res van die Nuwe Testament word dit slegs in 2 Korintiërs 6:18 (as aanhaling uit Amos 3:13) aangetref. Die twee orakels in 1:7-8 het geen onderliggende verband nie, maar word gegroepeer as gevolg van die voorafgaande (doksologie, 5c-6) en die daaropvolgende (Johannes se visie en kommissie, 1:9-3:22). Die eerste orakel word deur `n hemelse stem uitgespreek en die tweede word deur `n bevestigende reaksie ingelui.

Konteks

Openbaring as apokalips het `n tweërlei funksie gehad: dit was sowel `n inspirerende troosboek vir gelowiges, deur die bevestiging daarvan dat God in beheer is van die wêreld (alhoewel die politieke realiteit anders mag voorkom), as protesliteratuur wat die politieke heersers en strukture van die dag uitgedaag het in die lig van die voortgaande en op hande werklikheid-transformerende handeling van God op aarde. Die openingsgroete van 1:4-8 moet nie onafhanklik van die titel en saligspreuk van 1:1-3 verstaan word nie, want dit is juis in laasgenoemde gedeelte wat die goddelike gesag van die hele dokument bevestig word deur nadruk te plaas op die fases waarin die openbaring aan Johannes gemaak is. In 1:4-8 word die goddelike oorsprong en dus geldigheid van die boodskap benadruk. Die geweldige sterk klem op waar die boodskap se “genade en vrede” ontspring, bevestig die gesag van God en sy aktiewe ingrype sowel as die gerusstelling wat dit bied te midde van moeilike sosio-politieke omstandighede. Aan die ander kant beklemtoon die outeur juis dat niemand anders nie as God die oorsprong van genade en vrede is, in kontras met en as direkte uitdaging tot die aansprake van die Romeinse owerhede.

Die apokaliptiese aard van Openbaring vereis noukeurige analise van die struktuur, simboliek en retoriek sonder om noodwending vir elke aspek `n sosio-historiese verwysing te probeer vind; ook hier geld die reël dat die geheel groter is as die somtotaal van die dele. Reeds in 1:4-5 is daar iets van Openbaring se noukeurige struktuur duidelik: 3-7-3 (die drieledige titel, die sewe geeste, die drie beskrywings van Christus). Terwyl die titel “die Een wat is” algemeen onder Griekssprekende Jode voorgekom het en selfs deur ander groepe as verwysing na hul gode oorgeneem is, word die drievoudige titel vir God (1:4) ook in die Grieks-Romeinse wêreld by outeurs aangetref (oa `n verwysing na die godheid Zeus). Die drieledige titel wat vir God gebruik word, beskryf sy karakter deur te wys op sy onveranderlikheid juis as teken van sy mag en gesag. Die outeur van Openbaring se aanspraak op die almag van God sou nie vreemd oorgekom het in die eerste eeu te midde van ander soortgelyke aansprake binne ander godsdienstige groeperinge nie – die eksklusiewe aard daarvan wel.

Die epistolêre proloog se klem en fokus val egter op die persoon van Christus soos duidelik blyk uit die terme waarmee Hy beskryf word. Die drie beskrywings van Jesus Christus in 1:5 verwys waarskynlik na sy dood (“getroue getuie”, wat elders verwys na diegene wat tot die dood getrou bly aan hul geloof; 2:13, 11:3, 17:6), opstanding (“eersgeborene uit die dood”) en verheerliking (“heerser oor die konings van die aarde”). Sommige geleerdes reken egter dat dit die reeds verheerlikte Jesus is wat as getuie uitgebeeld word.

Daar is `n skerp paradoks in die titel “eersgeborene uit die dood” aangesien geboorte en dood so `n sterk kontras vorm, maar die implikasie is duidelik dat Jesus die eerste en nie die laaste nie was om uit die dood te verrys. Die Christologiese titel “eersgeborene” was op letterlike en figuurlike vlak die onderwerp van veel debat in die vroeë Christelike kerk. Letterlik beteken “eersgeborene” die eerste of enigste seun met gepaardgaande konnotasies van eer en status in die uitgebreide familieverband, asook allerlei vorme van voorrang en veral ook materiële voordeel in erfenis en opvolging. Teologies funksioneer die eersgeborene-term ook op figuurlike wyse met onder andere as verwysing na Israel (bv Eks 4:22) en na die koning van Israel (Ps 88:28). In die Nuwe Testament en vroeë Christelike literatuur word eersgebore veral van Jesus in `n protologiese of pre-eksistente konteks gebruik, of met verwysing na sy opstanding.

Koningskap of heerskappy is `n (die?) sentrale tema in Openbaring soos wat dit ook in Jesus se aardse prediking was. Die heerskappy van Christus word beklemtoon in die titel “heerser oor die konings van die aarde” (1:4; sien ook “koning van die konings”, 17:14, 19:16) en staan as direkte uitdaging tot die (deurgaans negatiewe) “konings van die aarde” (6:15; 17:2, 18; 18:3, 9; 19:19; 21:24) en “konings van die wêreld” (16:14; sien ook 17:18). Die politieke simboliek word in Openbaring verder verbeeld in die terme basileus (15:3; 17:14; 19:16), despotes (6:10) en kurios (17:14; 19:16). Die doksologie van 1:5d-6 en die voorspelde wederkoms van Christus sluit sterk aan by die heerskappy- tema. Alhoewel doksologieë nie vreemd is aan eerste-eeuse Joodse en Christelike literatuur nie, is die strukturele plasing daarvan opvallend, aangesien dit nie `n gedeelte van die dokument self is of dit afsluit nie. Die klem op die heerlikheid van Christus, waar doksologieë eerder op God gerig was, versterk die Christologiese fokus in 1:4-8.

Voorspellings van die wederkoms van Christus word hoofsaaklik in die buiteraam van Openbaring aangetref (sien ook 3:11, 22:7, 12, 20; maar 16:15 is waarskynlik `n latere invoeging). Die nabyheid van die wederkoms en die einde van die wêreld is sentrale temas in die boek. Hier word die temas verwoord in `n uitgebreide orakel waar die een orakel deur middel van `n ander uitgebrei en verduidelik word (verdere uitgebreide orakels in 13:9; 14:13; 16:15; 19:9; 21:5-8; 22:12-15; 22:18-20). Die orakels is herkenbaar in vorm, beklemtoon die profetiese aard van die outeur se werk en is dus bronne waarop die boek berus en telkens in die openbaring ingevoeg word. Trouens, in Openbaring kom God self slegs hier in 1:8 en later in 21:5-8 aan die woord. Die mag en gesag van God en Christus word telkens beklemtoon – en gekontrasteer met Satan en die aardse regeerders – deur die opstapeling van titels wat ontleen word aan `n verskeidenheid van bronne.

Die verwysing na “sewe gemeentes” (1:4) moet aandag kry in die lig van die prominente plek wat die getal sewe (52 keer) in Openbaring inneem en die gepaardgaande simboliese waarde daarvan: `n getal wat volmaaktheid uitdruk. Spekulasie daaroor of hierdie stede die setel van Romeinse regspraak sou gewees het, of plekke waar keiserverering hoogty gevier het, is moeilik te bewys. “Sewe” funksioneer in elk geval nie hier as verwysing na die kerk as geheel nie, maar eerder na die goddelike oorsprong en gesag van Johannes se boodskap. Trouens, die sewe gemeentes word in 1:11 eksplisiet genoem. Alhoewel die keuse vir hierdie sewe uit die talle ander gemeentes van die tyd onduidelik is, vorm hulle wel rofweg die buitelyn van `n sirkel wat simbolies van volledigheid is.

Die aanduiding dat genade (Gr charis) en vrede (Gr eirene) van goddelike oorsprong is, bied `n direkte uitdaging vir die politieke opset van die tyd, aangesien dit juis die Romeinse keisers was wat daarop aanspraak gemaak het dat dit hulle en hulle ryk was wat stabiliteit en vooruitgang (of dan, genade) en vrede bewerkstellig het.

Preekvoorstel

Die prediking oor Openbaring moet die gevaar van spirituele solipsisme, `n vasval in die misterieuse aard tipies van apokalipse of teologiese abstraksie, vermy, aangesien apokaliptiese literatuur – juis ook hierdie dokument – te midde van en met die oog op die harde, politieke werklikhede van die dag geskryf is. Die geweldige sterk, selfs oorweldigende uitsprake wat hier vir God in die mond gelê word, staan in direkte kontras met die Romeinse Ryk se aanspraak op wêreldoorheersing, op “almagtigheid”: God is die een wat met reg totale aansprake kan maak en die Romeinse keiser, in die optrede van Christus, uitdaag,. Daarmee saam bied 1:4-8 in duidelike taal `n sterk teologiese standpunt en wys hoe onlosmaaklik geloof en politiek verbonde is.

Die teks bied aan gelowiges, vandag ook, beide troos en `n uitdaging. Openbaring 1:4-8 onderstreep die heerskappy van Christus as leier van alle leiers. Saam met God die almagtige is Christus die bron van genade en vrede – `n sterker of meer omvattende posisie kan niemand beklee nie. In `n preek sal hierdie sterk Christologiese onderbou gehandhaaf moet word sonder om ander belangrike teologiese momente te verskraal. Die almag van God staan vas en moet beklemtoon word op die tweede Sondag na Pase, noudat die kruisiging- en opstandingsgebeure geleentheid gehad het om in te sink. God se almag word juis die beste in die reddende werk van Christus gesien – en beleef. Christus is aan die een kant inderdaad die gekruisigde, opgestane en verheerlikte Christus. Sy lof moet besing word. Maar aan die ander kant het die Christusgebeure fenomenale implikasies vir die menslike bestaan.

`n Preek oor Openbaring 1:4-8 sou telkens op die onderlinge relasies en kontraste in die teks en konteks teen die agtergrond van die posisie van die verheerlikte Christus kon inspeel (bv die getroue God [troos] wie se heerskappy sedert die begin van tyd opgeteken staan in die OT [uitdaging]; God en Christus se werklike mag en gesag [troos] teenoor die gewaande magtige posisie van die aardse heersers [uitdaging]; en die eksemplariese bediening van Christus en gevolge [troos] en implikasies vir gelowiges [uitdaging]). Die prediker moet hierdie relasies en kontraste deurtrek na die sosio-politieke spanninge van sy/haar dag ter bevestiging van God se almag (troos), maar ook tot oproep van die gelowiges (uitdaging).

Ten slotte, sommige kommentatore reken dat die twee voorkomste van “amen” op liturgiese gebruik dui en verder selfs dat 1:4-8 moontlik op `n liturgiese struktuur dui wat op dialogiese wyse in vroeë Christelike eredienste gebruik is. Dit kan natuurlik ook die skielike verandering van tweedepersoon- na eerstepersoon-werkwoorde (1:4-5a teenoor 5b-6) verduidelik. Vandag kan die teks steeds so in die erediens gelees word:

Voorleser:
4b Genade vir julle en vrede van Hom wat is en wat was en wat kom, en van die sewe Geeste wat voor sy troon is,


5 en van Jesus Christus, die getroue getuie, die eersgeborene uit die dode en die Owerste oor die konings van die aarde! 

Gemeente:
5b Aan Hom wat ons liefgehad het en ons van ons sondes gewas het in sy bloed


6 en ons gemaak het konings en priesters vir sy God en Vader, aan Hom die heerlikheid en die krag tot in alle ewigheid! Amen..

Voorleser:
7 Kyk, Hy kom met die wolke, en elke oog sal Hom sien, ook hulle wat Hom deursteek het; en al die geslagte van die aarde sal oor Hom rou bedryf;

Gemeente:
7c Ja, amen.
Voorleser:
8 Ek is die Alfa en die Omega, die begin en die einde, sê die Here, wat is en wat was en wat kom, die Almagtige.

